
ფიქრია ყუშიტაშვილი

რებრენდინგი
პიესა   ერთ  მოქმედებად  და  ორ  სურათად

მოქმედი  პირნი:

თომა-ოფისის  მენეჯერი,  უცოლო 
ლიზი-მდივანი,  გაუთხოვარი,  თომას  კლასელი
მადონა-დამლაგებელი, გაუთხოვარი,  თომას  შორებელი  ნათესავი
ჯანო-ოფისის  დაცვის თანამშრომელი, თომას  კლასელი ,  უცოლო
საიმონი- ტურისტი

სიმონა-საიმონის   ცოლი
მოქმედება  ხდება  ჩვენს  დროში, ტურისტული კომპანიის  ოფისში
სურათი  პირველი

დილა, მადონაა  ოფისს  ალაგებს,  ჯანო-კომპიუტერის მონიტორს  მისჩერებია  და  გატაცებითა  და  მთელი  აზარტით   თამაშობს  რაღაც  კომპიუტერულ  თამაშს...
მადონა-აწიე  ფეხები!(ცდილობს  მტვერსასრუტით  სკამის  ქვეშ  მტვრის  აღებას)

ჯანო-მაცალე!

მადონა-აწიე  ფეხები!

ჯანო-მაცალე-თქო!

მადონა-აცალე  ვაჟბატონს! მე  მაცლის  ვინმე? აწიე  ფეხები,  რომ  გეუბნებიან!

ჯანო-(უკმაყოფილო,  რადგან  ხელი  შეეშალა) - ოოოო, ისევ  დავიბრიდე! რა  გამიტრაკე  საქმე,  ტო?! (გაბრაზებული  დაახეთქავს  კომპიუტერის  მაუსს) გთხოვე  არა?-  მაცალე,  რა! აგე ოთახი!- ფართობის  მეტი  რაა?  მტვრები  აიღე, ყავის  ჭიქები  გარეცხე, ყვავილს  წყალი  დაუსხი!  აგე  ტუალეტი!-   გახეხე,   დაქლორე! არააა,  მაინცადამაინც  ამ  ჩემს  ფეხებთან  აქვს  საქმე! 
მადონა-წესიერად  ილაპარაკე  და  ტონსაც  მოუკელი და,  საერთოდაც,  სიტყვები  დააწმინდავე!
ჯანო-ტონი  არა, ტონი  მონტანა! ყველამ  თავის  ტონს  და  ბოზ  მამიდას  მოუაროს!
მადონა- აჰა! ყოჩაღ! არა  უშავს,  ამასაც  მოვითმენ!  მოვა  თომა  და  მოვახსენებ  მამიდამისს  ბოზი  რომ  უწოდე  და  დავუმატებ  კიდე  ბოსუნად  შენს  საგმირო  საქმეებს!

ჯანო-(გამოაჯავრებს) რას მოახსენებ?რას მოახსენებ?  რა  საქმეებს  მოახსენებ?(უთიშავს  მტევრსასრუტს) მარტივი  სიტყვა  ვერ  დაგიმახსოვრებია: ბოსუნად! ბოსუნად  კი  არა, ბონუსად  და  არ  გავიგო  შენი  ბუსუნი! 
მადონა-(ბუტბუტით)  ბო-ნუსი! ბო-ნუ-სად! (რიხით)  ...რას  მოვახსენებ  და  ყოველ  დილას  სასმელის  ბოთლები  რო  გამაქვს  და  იცი  კიდე  რაც,  მაგ ტუალეტიდან  სხვათაშორის, და  არ  მათქმევინო  ახლა!   (რთავს  მტვერსასრუტს)
ჯანო-(ანერვიულდება) ნაგვის ურნაში  მიძვრები?! ფუი, ჩემს  ბედს  მოვუ...ნ   დედის ტრაკი!(ტუალეტში გადის  და  კარს  უჯახუნებს,  ისმის  წყლის  ჩხრიალი  და  ჩარეცხვის  ხმა,  ჯანო  გამოდის  და  თან  შარვლის  უბეს  იკრავს) საღოლ  რა, გადასული ხარ  შემდეგ  „ლევილში!“
მადონა- ლევილი  რა  ჯანდაბაა,  არ  ვიცი  მე , მარა  მაგი   „შარის  ბურთები“   რისთვისაა  კი  ვიცი  და ...იმ  შენს  ქალბატონს  უთხარი,  ის  ვარდისფერი ბუზგალტერი  არ  ეძებოს,  ეგერაა  ჩემთან  და  მივართმევ  რომ  მობრძანდება!
ჯანო  (მადონას  გაოცებული მიაშტერდება) – გოგო,  შენ  ხო  არ  გაჟიჟინებს? ვინ  ჩემს  ქალბატონს? ვის  მატენი? ისედაც  მურტალ  „პახმელიაზე“  ვარ  და  არ  ამოვსხა  ერთნაირად!
მადონა- ვის  აქვს  პარაცეტამოლის ტაბლეტკი  და  დრამინა   დასალევი  კი  ვხედავ  აგერ! მაგიც  ახალი  იქნება  ხო  იცი: „ნოუ ხაუ“-როგორც  იტყოდა   თომა!
ჯანო-ოჰ,  წარმატებები  გვაქვს?  როგორც  იქნა  დავიმახსოვრეთ  ერთი  სიტყვა  სწორად? 

(სანამ  დაასრულებდეს  ფრაზას კარზე  დაუკაკუნებლად   შემოდის  საიმონი, თმა-წვერგაბურძგნული, ბევრი  ჯაჭვით  ყელზე, ასაკისათვის შეუფერებელ  თუთიყუშივით  ჭრელ  და  გამოტმასნილ სამოსშია  გამოწყობილი  და  დაგლეჯილი  ჯინსიდან  ბანჯგვლიანი  ფეხზე   ამოსვირინგებული  წარწერა  მოუჩანს,  ერთი  შეხედვით   მიუხედავად  ვიკინგივით  ჯანისა  და  გარეგნობისა,   ქცევაში გეის შთაბეჭდილებას ტოვებს !) 
საიმონი - Hi! May I come  in? გამარჯობა! (ხელს  ართმევს  მადონას  და  ჯანოს  მიუბრუნდება) Can  you  halp  me,  please?! 

მადონა- ბატონო?

ჯანო- (დაბნეული) დამეხმარეო,  მგონი!

საიმონი-  Yes,yes! მიხმარე!
მადონა-რაიო? 

ჯანო  დაიძაბება  და  აილეწება.

საიმონი-  No,no ,(ჯიბიდან  სასაუბროს  ამოიღებს  და   ეძებს  საჭირო  სიტყვას) დამეხმარე,  თუ  შეიზლება! – Do you  understand  me?
მადონა-ე,  ბიჭო, ვინ  იცის  ,რა  უჭირს, მიეხმარე  აწი!

დაბნეული  ჯანო  მიჰყვება  უცხოელს  , რამდენიმე  წუთში  ორივე  ქაქანით  ბრუნდება  და    კარს  ფართოდ  აღებს, საიდანაც   სიმონა კისკისით  შემოაგორებს  ინვალიდის  ეტლს)
სიმონა- -Oooo! Very  good!  Sweet-boy!( ხელით  ლოყაზე  უცაცუნებს  ჯანოს,  მერე  მის  დაკუნთულ  სხეულ  ჩამოჰყვება  და  მუცელთან  შეაჩერებს  და  საჩვენებლ  თითს  მსუბუქად  ატაკებს- You  are  realy  amazing  !  Georgian  Rambo! (კისკისებს...დაინახავს  მადონას) Hi! Good  morning! I glad  to  see  you! How  are  you, my  dear? 

მადონა-(ჯანოს  მისჩერებია)-რაიო?

ჯანო- გესალმება, და  ისო  კიდევ:  ნაადრევი  კლიმაქსი  ხომ  არ  გტანჯავსო? 

მადონა-დეგენერატი!  (უღიმის  სიმონას) - გუდ,გუდ! გამარჯობა! მოდი,  დაბრძანდი,   დაისვენე,  ჩაი,  კოფე?

სიმონა- ჩაი?...ჩაი!(იხსენებს  მნიშვნელობას) 
ჯანო-თი  ორ  ქოფი?

სიმონა-Oooo, yes, Tea, please, cup of  tea  for  me  and  cofe  to  Simon! (მიუბრუნდება  საიმონს)yes,  my  darling?

საიმონი-You  are  my  sexy  girl  and  my  only  love! (საიმონი  დაიხრება  და  ტუჩებში  მხურვალედ  კოცნის  სიმონას)...
მადონა- გამაგიჟებს  ეს  ხალხი? ამ  უთენია  აქ  რომ  არ  იკოცნაონ,  სპალნიდან  გამოაგდო  ვინმემ?   შაქრიანი  თუ  უშაქრო?

სიმონა- „შაქრიანი?“What  is  shakriani?
მადონა-(ჯანოს) კითხე  ბიჭო!

ჯანო- ვივ  შუგარ? იუ ლაიქ  სვით?
სიმონა- No-no! Have  you  green  tea? 
მადონა-რაიო?

ჯანო-შენზე მკითხა  ხელფასი  თუ  ყოფნის  ჰიგიენურ  პაკეტებზეო..

მადონა- ვაი,  წავლენ  ესენი  და  მე  არ  ვიყო  ქალი,  შენ  ეს  თვე  უხელფასოდ  არ  დავატოვებიო  შენი  თავი  თომას,  მაცალე! ... დედა,  ეს  ჭიქებიც  გასარეცხი  ყოფილა,  მომესწრო ნეტა და  გამერეცხა წეღან...
ჯანო-მაგას  არ  გეუბნებოდი? მაგრამ  (გაუღიმებს  საიმონს) ჩემი  ფეხები! ... (მადონას) მე  მხოლოდ  იმის  თქმა  მინდოდა,  მემ, სორი, მადმუაზელ,  რომ  თქვენ  ჩემი  ფეხუცებით  იყავით  დაინტერესებული  და  აი  შედეგიც!(საიმონს)  ვან  მომენთ! 

იღება  კარი  და  შემოდის  ლიზი.
ლიზი-ოო,  სტუმრები  გვყოლია?! ჰაი!  (ესალმება  უცხოელებს)  ვაიმე,  ხალხო,   რომელი  საათია?  გვაცალონ  რა  აზრზე  მოსვლა  ამ  ევროკავშირმა  და  შენგენმა!  (ნაძალადევად  უღიმის  საიმონს) - მეი  აი  ჰელფ  იუ?

საიმონი-Yes,  we  are  from  California, My name  is   Simon  and  my  wife  Simona!  We  want

მადონას  გამოაქვს  ქაფქაფა  ფინჯნები  ჩაითა  და  ყავით,  
ჯანო-ვაიმე,  როგორ  გიხდება  ეს „ მადონას  სერვიზი“  ჩემო  მადონნა?!  გაკვდება  პირდაპირ!  სთოფ  თოქინგ, მისტერ  საიმონ! სთოფ ,  მადონა! ორი  სიმონა! ვან  საიმონ  ენდ  თუ  სიმონა! დაუდექი  ახლა  შუაში  და  ჩაიფიქრე  რამე! მერე  სელფი  გადავიღოთ  და  „ფაცეზე“  ავტვირთოთ  კომენტით  :  ორი  სიმონა  და  ორი  მადონა!! როგორია? მერე  გახდები  ფეისი, ზოგი მიგთაგავს,  ზოგი  მიგაშეარებს,  ზოგიც  მიგალაიქებს  და  გახდები „ფაცე-სთარი!“  ჰა,  რავარი  პროდიუსინგია,   მადო? ჩაიწერე  და  დაიხსომე ახალი  ტერმინი  :  პროდიუსინგი!  
მადონა- ვაი,  არ  მეჭიროს  ახლა  ეს  ცხელი ჭიქები!...(მადონას  მზერა  გაუშტერდება:  ღია  კარიდან  სინათლე  შემოცურდება  და  მეორე  ოთახში  შესრიალდება)
სიმონა-(მიაგორებს  ეტლს  ლიზისთან, მისი  ჭრელი კაბის  კალთას  წაეტანება  და  მოწონების  ნიშნად  ააფრიალებს-O-la-la! Very nice!  How  it  beautiful? It’s  my  ! favorite  colors! 
ჯანო-ით ‘ზ „ემა  ჯოლოგუას სექონდჰენდ-  ბრენდ!“ დუ  იუ  ნოუ  ემა  ჯოლოგუა?
დაბნეული  სიმონა  უაზროდ  უღიმის  ჯანოს...

ლიზი- მოკეტე, იდიოტო!(უღიმის  სიმონას) აი  თქვენი  ჩაი!
სიმონა- Chi?! 

ჯანო-  კი  გენცვალე, ჩაი -ყავით!

მადონა -(საიმონს) ა, ბატონო,  თქვენი  ყავა!

საიმონი  ართმევს  ფინჯანს  და  ხელზე  კოცნის  მადონას.

მადონა(გაუხერხულდება)-დედა,  მგონი  დასაბანი  მქონდა  ხელი!  (უცინის  საიმონს) აი  კაცი,  (ჯანოს) შენ  კი  არ გგავს,  უზრდელს  და  რეგვენს!

ჯანო- ფრთხილად ,  მადონა,  ფრთხილად, ხელზე  ამბორიდან  ტრეფიკინგამდე  ერთი  ნაბიჯია!  თან  ნახე  ტატუზე  რა  აწერია  : „ქალებს  სექსი  უპირველეს  ყოვლისა!“
მადონა( ლიზის  ცელოფნის  პარკში  გადახვეულ რაღაც  ნივთს აწვდის, ლიზი  წითლდება) - მაგაში  მართალი  ხარ! აგერ  მაქვს  ა, ნივთმტკიცება!

ლიზი-( უკმაყოფილოდ და  გაბუტული) მოეშვით  ახლა  ამ  სისულელეებს  და  მიმიშვით  ამ  ხალხთან  ... (საქმიანად) ველქომ, ფლიზ!(უთითებს  მეორე  ოთახისაკენ, საიმონი  საკუთარ  ფინჯანსაც  სიმონას  გადასცემს  და  ღიმილით  გააგორებს  ეტლიანად  მეორე  ოთახში. 

ლიზი- მადლობა,  მადონა,  მოვისინჯავ  და  თუ  მომერგო,  ავიღებ  და   ფულს  ხელფასზე  მოგცემ,  კარგი?  ხომ  დამაცლის  მაგული?  (გადის)
ჯანო-ხო-ხო-ხო! არა  რა,  რაც  მართალია- მართალია,  იშვიათი  ჩამოსხმები   ხართ  ეს  ქალები! ეს  გენდერული  ანტისოლიდრული  ტენდენციები  მაგიჟებს პირდაპირ! რა  მიეცი  ახლა? პარკით  რა  მიეცი? 
მადონა- არ  იცის  ახლა  ვითომ!  საწყალი! მაგი  კბილი  მოვიცვალე  მე  კარგა  ხანია! არ  იცი  ხო  რა  არი  ბუზგალტერი? 

ჯანო- ცურსაბურს  გულისხმობთ?  არა,  ლიზის  სარძევე  მეურნეობის  მიხედვით  თუ  ვიმსჯელებთ,  საცოდაობაა  პირდაპირ  მისი უქმად  მოცდენა  გლობალიზაციის  საერთო  პროცესებიდან! ...
მადონა- ოხ, იხუმრე  ხო,  სად  გევიცინოთ? ...„ბალიზაცია“  და  ის  კიდე! გადაიტანე  ახლა  ყურადღება! რაც  არ  გაწყობს ,  ვერ  ხვდები! მარა  არ  გინდა  რომ  მიხვდე?!

ჯანო-  მე?   მე  არ  მინდა?  მე  სულ  მინდა  და  მინდა  და  მინდა,  მაგრამ ! (ვითომ  ეარშიყება,  წაუმღერებს  აკოფას  მანერაში) „რაც  შენ  გინდა,  ის  მეც  მინდა  ხანუმ-ჯან! მოდი  აბა  და  ნუ  მაწვალებ  ხანუმ-ჯან!“ ვიღაცას, ჩემამდე ვინც იარა, ხახვის ფოთოლი მაინც დაეყარა შენი გულისკენ სავალ ბილიკზე... დავიჯერო, ასეთ უვალზე მოვხვდი?   აბა  ჰე,  ახლა  მადონნა,  ამერიკელი  სტუმრები  გვყავს  და დატრიალდი  შენებურად,  დაკალი  ვარია, დააცხე  მჭადები,   აჩვენე  ქართველქალობის  კლასი! მე  წავალ,  ეგერ  მჟავესა   და  ღვინოს  ამოვარბენინებ!  

მადონა- ვაი, შენს  პატრონს  და  ჩემს  უფროსს,  მასხარად  ის  შენი  ქალბატონი  აიგდე,  საკუთარი  საცვლებისთვის  რომ  ვერ  მოუვლია... ხელი  არ  უნდა  მეხლო ,  თომას  უნდა  ეპოვნა  და  მაშინ  ვიქნებოდი  კარგი  მადონა!
ჯანო-საცვლებიო? შორენას  საწმერთული  იპოვე,  მადონა? გადმოვფინოთ  მერე  აღმოსავლეთის  გოდოლზე,  როგორც  სამშვიდობო  ალამი  და  რა  იცი, ეგება  მიგვიღონ  ამ  ევროკავშირში:  ხომ  ხედავ  მარტო  შალახომ  რომ  ვერ  გვიშველა?! ოხ,  რად  არა  ვარ  მეფე  გიორგი?!
შემოდის  თომა, განსაკუთრებულად  საზეიმოდ  და  კალსიკურად  გამოწყობილი  ლექტოპით   ხელში....
თომა -რაო,  მადონა,  რას  ამბობდი, რა  უნდა  მეპოვნა?... მშვიდობა  გვაქვს,  ჯანო? 

ჯანო- რა  თქმა  უნდა! ოვ-ქორ-ზ-ბავონც-კანეშნა!
მადონა-რასაკვირველია! მე  ვამბობდი...(ჯანო  თვალს  თვალში  უყრის  და  მადონა  იბნევა)  იმას   ვამბობდი,  რომ  იმ  დღეს, თქვენი  საწერი  მაგიდიდან  ის  ლურჯი  პაპკა  რომ  დაიკარგა  და  რომ  ეძებდა  ლიზი,   ეგერ,  ტახტის  უკან  ვიპოვე  ჩაცურებული...

თომა-მართლა? (მრავლისმთქმელი ღიმილით  გადახედავს  ჯანოს)  ძალიანაც  კარგი  თუ  იპოვე! ახლა  ყავა  მოადუღე  და  ცოტა  ხანს  მარტო  დაგვტოვე კაცები! ოფისის  რებერდინდინგზე  გავქვს  დასალაპარაკებელი!
მადონა- კი  ბატონო,  ახლავე  მოგართმევთ! რე-ნ-დინგი-ი! გამაგიჟებს  ეს  უცხო  სიტყვები! (ურეკავს  ტელეფონი) -ალო, კი,  ოფისი  გისმენთ, ნინული  ბრძანდებით?  ... როგორ  გიკითხოთ? 
თომა  ხელით  ანიშნებს  : არა  ვარო! 

მადონა- კი...კი... მოვიდა! მოვიდა  მაგრამ  რად  გინდა? -  ვერ  მოვასწარი  თქმა! უცხოელი  სტუმრები  მოვიდნენ  და  რენდინგზე  სალაპარაკოდ  შეიკეტნენ!  კი...კი... აბა  რა?! კი,  გენაცვალე,  გადავცემ  აუცილებლად!(გადის  ყავის  მოსადუღებლად)...ტყუილს  ტყუილზე  ვაცხობ!  მაგრამ  რა  გინდა  რომ  ქნა? „ბოსი“  მუდამ  მართალია! “
ლიზი  სტუმრებს  აცილებს...
საიმონი-Thank you my dear, wine  road is  very interesting and  crazy stuff, and I think , Simona and I…
თომა- ლიზი, ეს  რა  ხალხია?

ლიზი-კალიფორნიელი  წყვილია,  ბატონო  თომა, ღვინის  ტურის  შეთავაზებები  მთხოვეს, მეორე  კვირაა   რაც  ჩამოვიდნენ საქართველოში  და  მარტო კახეთი   დარჩათ  სანახავი...მისტერ  საიმონ- მისტერ  თომას-აუარ  ბოსს!(აცნობს  საიმონსა  და  სიმონას) 

სიმონა-O-oo ,  very  good!   You  are  ...(ვერ  პოულობს  ეპითეტს)! უთვალიერებს  ჰალსტუხს:  O-o-o Giorgio  Armani? 
საიმონი-Simona,  darling, Mr. Tomas has’t  time! I want  to  tell you that  Lizi  is  absolutly  brilliant  in  your  company! (იღებს  ჯიბიდან   პატარა  სუვენირს   და ჩუქნის   ლიზის,  რომელიც  იმორცხვებს  და  თვალს  აპარებს სიმონასაკენ, ამასობაში სიმონა  აღტაცებული  შეჰყურებს   ჯანოს) 
თომა- ოჰო, (გაულექსავს)ლიზა-ელიზი-ელისაბდი , მგონი  გვეხსნება  მე  და  შენ  ბედი! ღვინო -ეს  მაგარი  იდეაა!   იეს, იუ არ  აბსოლუთლი  რაით! ში  იზ  აუარ ოფის-პრინსეს  ენდ  სუპერსთარ!
ჯანო- ზოგს  რა  ბედი  აქვს?! ხედავ  მადო,  ძვირფასო, შენ  ხელზე  გკოცნიან  და  პრინცესად  ჩვენს  ელისაბედს  აცხადებენ!  სუვენირიც   მისია  და  კიდე  სხვა  რამე-რუმეები!( უბიძგებს  ლიზის  და ვითომ  უნებლიედ  თომას  მიაგდებს) 

ლიზი- ვაიმე,  ბოდიში  რა,  ბატონო  თომა! (ჯანოს) დეგენერატი!
ჯანო-ლაპარაკი! 

თომა-ჯანო,  გააცილე  სტუმრები! ეტლზე   დახმარება  დასჭირდებათ!

ჯანო  -  არ  ჩამაწყვეტინეს  ეს  საცოლშვილო  წელი? 

ჯანო და  საიმონი  ის-ისაა  ეტლს  უნდა  დასწვდნენ...

სიმონა-O-o-o! No-no! თიტონ  მე! Yes? 

კისკისით  მიაგორებს  ეტლს  ღია  კარში ...მადონა, ჯანო  და  საიმონი  უკან  მისდევენ..

თომა-(დროს  იხელთებს  და  მიიზიდავ  ლიზის)-მაგ  ვაჟბატონს  ზედმეტებს  ხომ  არ  აბედინებ? გინდა  დღესვე  გავაბუნძურო  აქედან?!

ლიზი-გამიშვი,  დაგვინახავენ!

თომა- მოდი  ჩემთან!( ექაჩება,  რომ  მეორე  ოთახში  გაიყვანოს)...
ლიზი- გიჟი  ხარ!

თომა- შენს  ხელში  კიდე  სრულ  ჭკუაზე  რომ  ვარ,  არ  გიკვირს?
ლიზი- დაგვინახავენ-მეთქი! (თავს  ითავისუფლებს) ისედაც  ჯანოს  საყვარელი  ვგონივარ ამ  ჩერჩეტ მადონას, ჩემი  ლიფი  უპოვნია  და  ამ  დილას ჯანოს  თვალწინ  მომცა...თან  ისეთი  თვალებით  გვიყურებდა ორივეს! ვიდექი  და  სულელივით  ვუღიმოდი...
თომა-ფეხებზე  მკიდია!(კოცნის, ლიზი  უძალიანდება)  შენც  დაიკიდე  რა!
ლიზი-მეც  გკიდივარ  არა?

თომა- მოიცა, შენ  მართლა  გადარდებს  რას  ფიქრობს  შენზე  ეს  სამტრედიელი  ყანა ან  ის  ნახალოვკელი  მუტრუკი?

ლიზი- შენ  ამას  ვერ  გაიგებ! 

თომა- შენ  ამ  ბოლო  დროს  ძაან  დაგოიმდი ხო  იცი?

ლიზი-სამაგიეროდ,  შენ  მყავხარ  სვეცკი  და  გამოსული!

თომა- ნუ  მაღიზიანებ,  თორემ  ჩემს  მოთმინებასაც  აქვს  საზღვარი!

ლიზი-სხვათაშორის, ჩემსასაც!

თომა-რა?

ლიზი-...საზღვარი!

თომა- ჰოდა  ყველა  საზღვრის  დედაც მოვ-ნ!  გინდა  დავარღვიოთ  ყველა  საზღვარი? წავიდეთ  სადმე  და  გადავიკარგოთ?

ჯანო(კარში იდგა  და  ისმენდა  მათ  დიალოგს) -  შარმალ-შეიხს  ინებებთ  თუ  ალანიას: შეგვიძლია  შეღავათიანი  ფასები შემოგთავზოთ...ჰო-ჰო,  რას  მომჩერებიხართ? ალანიაზე  დიდი  ფასდაკლებებია! უფრო  სწორედ,  ფას-ვარდნა! მას  შემდეგ  რა   ამბებიც  იქ  დატრიალდა,  ერთობ  დაუვარდათ...ფასები!

ლიზი-(შემცბარი) ბატონო  თომა, სურგულაძემ  დარეკა  სამისთვის  შემოვივლიო  და  საბუთებს  ხომ  არ  გადახედავდით? 

თომა- (მოჩვენებითი  გულგრილობით) მადონამ  ყავასთან  ერთად  შემომიტანოს!

მადონა-(შემოდიოდა  და ყური  მოკრა  თომას  ფრაზას)-უიმე,ჩემი  სიკვდილი! წეღან  მოვადუღე და გაცივდებოდა  უკვე...ახლავე  თავიდან  მოგიდუღებთ!

თომა-იყოს,რაც  არის! ძალიან  ცხელს  მაინც  არ  ვსვამ!(ღიმილით) როგორ  თქვი, რინდინგიო?

მადონა-(დაბნეული) ვსწავლობ,  ბატონო  თომა, რომ  იცოდეთ,  რამდენ  ახალს  ვსწავლობ  თქვენგან? (ყავას  ფინჯნით  მიჰყვება,   ლიზი  საქაღალდეს  იღლიაში  ამოუჩურთავს,  მადონას  ფინჯანი  ხელიდან  გაუვარდება  და  თომას  ყავა  პიჯაკზე  მიესხმევა)

ჯანო  ოთახიდან  მიიპარება... ლიზი კმაყოფილია მადონას  უგერგილობით, მადონა  თომას  ეცემა  და  პიჯაკს  უწმინდავს...
მადონა- დედა, ჩემი  სიკვდილი, გაიხადეთ , ბატონო  თომა,  ახლავე  გამოვრეცხავ,  კბილის  პასტას  გამოყავს  სასწაულად  თურმე!

ჯანო- (თავს  შემოჰყოფს  ღია  კარში)  რომელი პასტა ამოვარბენინო,  გეთაყვა, ტოტალი  თუ  მეორე?  -შენ  მარტო  მითხარი  და  გაუჩენელს  გავაჩენ !

თომა- (მკაცრად) ჯანო, ლიზი, მოდით  აქ!(პიჯაკს  იხდის  და  მადონას  მიაჩეჩებს) გუშინ  საგადასახადოში  დამიბარეს ...ვიღაც  კლიენტის  საჩივარი  შესულა:  სასტუმროს  ვარსკვლავებს  გვედავება  და  კომპენსაციის  ანაზღაურებას  ითხოვს!

ჯანო- ფეხები  არ  მოგვჭამოს  ძირში!

მადონა-(თან  პიჯაკს  წმენდს) ფეხები  და  ფეხები! დილით- ფეხები! შუადღეზე-ფეხები!...

ლიზი- ვინ  კლიენტია? შინაური  იქნება  ასიანი!
თომა- მაგას  არანაირი  მნიშვნელობა  აღარ  აქვს: საჩივარმა  შინაური-გარეული  არ  იცის! თანაც  უკვე  მეხუთეა  უკვე! ისედაც  ყელამდე  ვართ  ბანკის  ვალებში  ! საჩქაროდ  რებრენდინგი  უნდა  გავაკეთოთ,  თორემ არ  აგვცდება  გაკოტრება  და საპროცესო  გარიგებები ყველას  ერთად  და  ცალცალკე!

ლიზი-რებრენდინგი  როგორ?

თომა- ბევრი  ვიფიქრე  და   ოფისი  უნდა  დავაგირავოთ  მინიმუმ   ხუთი  წლით,  ნაცნობ  მაკლერს  ველაპარაკე  და  დაგვეხმარება  ამ  საქმეში, ამასობაში მცირე  კრედიტს  გავაჩალიჩებ   და  ღვინის  ბარს  გავაკეთებ,ცოტა  ხნით  გავერიდები  აქაურობას,  ჯანო  ბუღალტერიას  მიხედავს,  შენ-ბარს  უდიასახლისებ, დეგუსტაცია, ივენთი, მცირე  პრეზენტაციები...მადონა  ტრადიციულად  დაალაგებს  და  ასე  შემდეგ,  როგორც  არი!...
მადონა- მადონა  დაალაგებს,  აბა  რას  იზამს? აბა  რინდინგის  მე  არაფერი  გამეგება  და  ...

ჯანო-მერე  ღვინო?

თომა-ღვინო  რა?  პირველხანებში  დისტრიბუცია  მოგვამარაგებს,  მერე  ვნახოთ...

ლიზი- ესე  იგი  მოგიფიქრებია  და  გადაგიწყვეტია  და  ჩვენ  არაფერს  გვეკითხები...
ჯანო-ჰოდა, გეკითხებათ:  ქალბატონო  ელისაბედ?  გსურთ  განაგრძოთ  მოღვაწეობა  „თომას  მარანში“?

მადონა-თომა  არა,  ბიჭო, შიოს...შიოს  მარანია  მაგი!

ჯანო (სიცილით) - იყუჩე  მადო! შიო  არა  პინოქიო  კიდე:  თომას  მარანი! ჟღერს  ხო  იცი?! 
(აღიღინდება)„თუ  გაქვთ  წარმოდგენილი-  დილით  შემოტანილი, ლიზიკოს  დაკრეფილი  კიტრები  და  მწვანილი!“ ჯან-აია!ჯან-აია!-ჯან-აია-ჯანაი-ჯან!

სიმონა-Hi! Hunny, where  are  you ?(შემოაგორებს  ეტლს  კისკისით) I know  you  think  that  I’m  absolutely  crazy  woman  and  I want  to  tell you, it’s  absolutely  realy! (კისკისებს) შემოდის  საიმონი...
საიმონი-უკაცრავად, ბატონებო, სიმონას  და  მე  დაგრჩა  პასპორტი  და  მანი...  ფული!-ბევრი  ფული!  

მადონა-  რაიო? ფულიო? 
ჯანო-  რა  ვერ  გაიგეთ- (სიმღერითა  და  ცეკვით „ აბბას “  სტილში) 

                                           „ მანი-მანი-მანი! 

                                            მასთ  ბი  ფანი...

                                            ინ  დე  რიჩ მენზ  ვორლდ!“

სიმონა- ო-ლა-ლა!  აჰყვება  და  ერთად  მღერიან   და  ცეკვავენ...

მადონას  გამოაქვს  პასპორტები  და  ტყავის  საფულე-ჩანთა    და  აწვდის  საიმონს 
ჯანო- მადონნა!  ვან  მომენთ! დადექი,  აი,    მაგ  ფულით  გაძეძგილი  ჩანთის  ნაცვლად  ბავშვი  რომ გყავდეს   გულში  ჩახუტებული  ,  ღვთისმშობელი  ხარ  ნამდვილი! ...ო, რად  არ  არის  ეგ  ჩანთა  ჩვენი? ხომ  გავისტუმრებდით  ბანკის  ვალს  და  აღარ  გვექნებოდა  ეს  დედააფეთქებული  რებრენდინგი  საჩალიჩო? პორკე, მადონნა? პორკე?( ხელით  ეჯეჯგურება  მადონას. ჩანთა  იხსნება  და  იყრება  ევროსა  და  დოლარის  უამრავი  კუპიურა...ჯანო  ადგილზე  გაიყინება ... ოთახში  კვლავ  შემოცურდება  სინათლე  და  დაფანტულ  კუპირებს  გაანათებს...
მადონა  ეცემა  წამოსაკრეფად...ლიზი  და  თომა  ეხმარებიან...

ჯანო- გარეთ  თოვდეს  მაგრამ  არა  ციოდეს,

            პაჩკა-პაჩკა  დოლარები  ცვიოდეს! ტაშ-ტაში! (სიმონას  ეტლს  აბზრიალებს  და  მღერის, ამასობაში  ფულს  მთლიანად  აკრეფენ  ) 

საიმონი- მადლობა!  Thank you  very  much!! (სიმონას) Simona, darling, we  have  some  minute and  after  we  must  go  to hotel  on  breakfast! სიმონა-(თომას) -მისტერ  თომას! მე  იცის  ცოტა-ცოტა  ქარტული  და  უნდა  უთხრას  ერტი  რამე: Georgia  is  the  best  brand  in  the  world! გაუმარჯოს  საქართველოს!
ჯანო- ესენი  ვერ  არიან  ხო  იცი  თავის  მატორზე!  იდენტობა  და  კაპიტალი  უპატიოსნესად  დავუბრუნეთ  და  ასე  მიდიან,  უპატივცემულოდ? მოიცა,მოიცა (სიმონას) სენიორა  სიმონა! აი  ვონთ  თუ  პროფოუზ  თოსთ  ებაუთ  აუარ  ქანთრი ჯორჯია! ესე  იგი  გეორგია! იუ  ლაიქ  ით? 

სიმონა- (აღტაცებული) –Yes,yes!! 

ჯანო- ესე  იგი,  „მე  ვარ  ქარტველი  და  მაშსადამე ,  მე  ვარ  ევროპელი!“ (თარგმნის  გონებაში) აი  ემ  გორგიან  ენდ  სო  აი  ემ  იუროპიენ! დუ  იუ  ნოუ  ით? 

საიმონი- Yes,yes!! 
ჯანო-იეს  და  ძალიან  კარგი!  და  ორი  კაპიკი როგორ  არ   გექნებათ  გადადებული  თქვე  ჩემისებო, შავი  დღისთვის,  რომ  გვასესხოთ -ეგება ეს ჩათლახი  კრედიტი  როგორმე  დავფაროთ  და  ამოვიდეთ  ამ  მტარვალი  ბანკის  ვალებიდან! ქალებო,  აბა  ჰე,  ვთხოვოთ  ერთხმად:  თქვენ  საიმონას  ,  მე  და  თომა - სიმონას  და  სოფელიც  აშენდება!(ხელს  გაუწვდის  მათხოვარივით) 

 დეიდებო-ბიძიებო  დაგვეხმარეთ!   თქვენი  ლამაზი  თვალების  ჭირიმე! 

(ამღერდება) „დარი-დური,დარი-დური-დარი-დარალე! 
დარი-დური-დარი-დური-დარი-დარალე-შენ  გენაცვალე! ჰე!“
ლიზი-დეგენერატი  ხარ,  რა  უნდა  გელაპარაკო?!

თომა-მორჩი  მაიმუნობას!

ჯანო- ამყევით  ჰე! (თომას) აფსუს, გვესწავლა  მე  და  შენ  სკოლაში  კარგად  ინგლისური  მერი  ვახტანგოვნასთან, სულიკოს  საქაბაბეში   გდებას! ახლა  ხომ  დავებაზრებოდით  საკაიფოდ!

სიმონ- Suliko?  O-o-o!  I  know  Suliko! (ამღერდება  „სულიკოს“  მელოდიაზე):

„ლა-ლა-ლა-ლა-ლა!

ლა-ლა-ლა!

ლა-ლა-ლა-ლა-ლა!

ლა-ლა-ლო!“

ჯანო- ვაუ! (აჰყვება, თან  დირიჟორობს  და  თან  ანიშნებს  თომას  ქალებს,  ამყევითო...სინათლე  ისევ  სემოცურდება  და  სიმღერისათვის  ყელმოღერილ  ექვსეულს  გაანათებს ) 
ჯანო- შეიფრთხიალა  მერცხალმა!
 თომა- ყვავილს  ნისკარტი  შეახო…
 ლიზი-  ჩაიკვნეს-ჩაიიიიჭიკ-ჭიკა!

 მადონა- თითქოს  თქვა  დიახ-დიიიიი-ახო! (იმერული  რომანსის  მანერაში გაწელავს  თეატრალურად  და  საიმონის  მხურვალე ტაშზე  გამოერკვევა!)
ჯანო-ა,  როგორია  საიმონ? (დაჰკრავს  მხარზე  ხელს  საიმონს  ძმა-ბიჭურად) 

საიმონი- Super!

ჯანო-ამაშია  საქმე!

საიმონი- Hi,  Simona, we must  go  breakfast!

ჯანო- მოიცა-მოიცა,  რა  ბრექფასთი  აგიტყდა? რაის  ბრექფასტი  და  კარაქიანი  პური ,  აგერ თხუთმეტ  წუთში  გავაწყობთ  სუფრას, ჩიტის  რძე  არ  მოაკლდება! აბა,  ჰე  ქალებო, დატრიალდით! თომას  მარნის  პრეზენტაციაა  -ვაშა-ურა-მრავალჟამიერ!

სიმონა-Prezentation? Marani?

ჯანო- იეს!იეს! ვი  ჰევ  რებრენდინგ- თომას ,  ჯანო  ენდ  ლიზი პროდაქშენ: აუარ  თრეველ  ქომფანი  ტრანფომეიშენ  თუ  თომას  მარანი!-ხინკალი  და  ცხელი  ტაში! 

ლიზი  მაგიდა  ალაგებს  და  მადონას  გარეცხილი  ჭურჭელი  გამოაქვს  დასამშრალებლად... /ბნელდება/ 

სურათი  მეორე
ოფისში გახურებული  ქეიფია...
სტუმრები  იმპროვიზირებულ  სუფრას  უსხედან, თომა  მორიგ  სადღეგრძელოს  წარმოთქვამს,  ჯანო  სიმონას  უთარგმნის დამტვრეული  ინგლისურით  და  თან  განსხვავებულიდან  დალევას  ასწავლის, საიმონი  ლიზის  ეკურკურება, მისი  ხელის  გული  უჭირავს  და  მარჩიელობს...
მადონა  (თეფშებს  ცვლის, ლიზას)- შენ, ამ  ქმრის ძებნაში რომ გაბოზდი თანდათან თუ ხვდები?
ლიზი- შენს  თავს  მიხედე, წავლენ  სტუმრები  და  მოგივლი!

თომა- მაი  ფრენდზ, მე  მინდა  დავლიო  ჩვენი  სუფრის  უმშვენიერესი  ქალბატონების  სადღეგრძელო! 

ჯანო-(თარგმნის) -ფორ  აურ  ვანდერფულ ვუმენზ ეთ  აუერ   თეიბოლ! -ფორ  ფლაუერზ  ოვ  აუარ  ლაიფ!
საიმონი- O-o-o-o!  Very good! Fantastic! Super! I love  Simona(ხელზე  კოცნის  სიმონას)   and  I love  all women! –The  best  and  crazy  stuff in the  world! !  (ლოყაზე  კოცნის  ლიზის და  საკოცნელად  მიიწევს  მადონასაკენ) 
ჯანო- (მაიმუნობს) ესე  იგი,  დედაკაცო,  არარაობა  უნდა  გერქვას  შენო! 

ლიზი- მადონა,  არ  დაუჯერო, ასე  არ  უთქვამს! (საიმონი ლოყაზე  კოცნის  ლიზის და  საკოცნელად  მიიწევს  მადონასაკენ) 
მადონა-კაცებო, მომაშორეთ  ეს  უპატრონო,  თუარა  პასუხს  არ  ვაგებ  საკუთარ  თავზე!
ჯანო-აკოცნინე  აწი  მადონა,  თორემ  ვერ  გიშველის  რებერნდინგი!

თომა- მადონა,  არ  მიწყენინო  სტუმარი!

ჯანო- მადონა,  გაიხსენე  სტუმარ-მასპინძელი... ვაჟა-ილია-აკაკი-შოთა  და  გალაკტიონი!

მადონა -თქვენი  ხათრით,  ბატონო  თომა,  თუარა(ლოყას  უშვერს  საიმონს  რომელიც  უკვე  გვარიანად  შემთვრალი  გადასწვდება  და  ყველასათვის  მოულოდნელად  ტუჩებში  დაუზასებს)

ჯანო-დეეეე-დაააა?! მადო, რა  კაცს  ყვარებიხარ,  გოგო?

მადონა- ღმერთო  კი  მომკალი,  რა  მიქნა  ეს?

ლიზი-(სიცილით) - ვინაა  გაბოზების  კანდიდატი  კი  ვხედავ  აქ!

მადონა- დედა,  მომიკვდეს  თავი,  ამ  მათხოვარისათვის   ვინახე    ქალიშვილობა? კაცს  მაინც  გავდეს?!
ჯანო-  კაცობასაც  გვიწუნებთ, მადონა?(საიმონს)  შენ  ყურები  არ  ჩამოყარო!  ქალია! ჭირვეულობს  თავისებურად, თავს  იფასებს!   ბრავო  საიმონ!  იუ  არ  მაი  ჰიროუ!  ბის!  ბის!

საიმონი  შეგულიანებული  ისევ  მიიწევს  მადონასაკენ  საკოცნელად,  მადონა  ხელს  აუქნევს  და  ჰაერში  გაუშეშდება... გაშტერებული  მისჩერებია  კარს,  რომელიც  ჭრიალით  იღება  და  ოთახს  უცნაური  ნათება  ავსებს,  რომელსაც  მადონას  მეტი  ვერავინ  ამჩნევს ...ნათება  ვიწრო  სვეტად  იქცევა , ოთახს  გადაივლის  და  ღია ფანჯარაში  გაუჩინარდება...
თომა-  ჩემო  ძვირფასო ხალხო,  ძვირფასი  სადღეგრძელოები  გრძელდება  და  მე  მინდა  სიყვარულის  სადღეგრძელო  შემოგთავაზოთ...რა  არის  სიყვარული?
ჯანო- ვოთ  ის  ლავ? 

თომა- სიყვარული  არის   ძალიან  მარტივი  ამბავი : მე  და  შენ! …(ლიზის  ხელს  გადახვევს ) ... ჩვენს  თანამედროვე პოეტს  უთქვამს:
ახლა ოქტომბრის ღამესთან ვწევარ
და უშენობა ატანს ძვალ-რბილში.
ხვალ მოვალ ფერად ფოთლების წყებად,
(ფოთლად მოსვლასაც ხომ ვერ დამიშლი!)
მე-შენი სახლის გარშემო დავცემ_
დამპყრობელივით-უთვალავ კარავს.
და ალყად მომდგარს თვალები გამცემს
და მოგთხოვ ჩემი გრძნობების ღალას.

შენ კი ამაყად გადმივლი გულზე,
ეზოს კუთხესთან მიგიყვანს მზერა
და ძველი ცოცხით ამკინძავ უცებ,
სულ ფურცელ-ფურცელ,სულ ჭრულა-ჭრელა...ნუკრი  ბერეთელის  პოეზია  გახლავთ,  ჩემო  ძვირფასებო! 
ჯანო-მადო,  ცოცხიო,  შენზეა  დაწერილი  მთლად! ...სო, ლავ  იზ  პრიმითივ  სთორი: იუ  ენდ  აი! გუდბაი,  მაი ლავ, გუდბაი! აბა  ჰე, ბუჩქი- ბუჩქი-ბუჩქი! (ყველანი  სიცილით  აჭახუნებენ  ჭიქებს  და  სვამენ) 

ლიზი  სიმონას  ქართულ  ფრაზებს  ასწავლის, ჯანო,  თომა  და  საიმონი  ფეხზე  დგანან  და  პლასტმასის  საკანცელარიო    ნივთით,  როგორც  განსხვავებულით ,  ისე  სვამენ სადღეგრძელოს ... 

ლიზი- ბაყაყი  წყალში  ყიყინებს!

სიმონა-ბაქხაქხი  ცხალში ხიხინებს!

ლიზი-სო,  ბაყაყი! ყ!-ყ! 

სიმონა-ბაქხაქხი..ქხ!
თომა-(ქალებს  მისჩერებია  და  გარინდებული  უსმენს  ლიზის „ გაკვეთილს“) გენაცვალეთ  თქვენ! განა  ტყუილია,  რომ  ქართველმა  ქალებმა  შემოგვინახეს  დედა ენა!  ბაზარი  არ  არი,  ჩემო  საიმონ! მე  და  შენ  ვართ  ძმები! გვაქვს  საერთო  ინტერესი:  თომას  მარანი! ფული -შენი, ბრენდი - ჩემი: მოსულა? (ხელს  ჩაარტყამენ) 
საიმონი-(ღვინის  გატიალებული  ბანცალით) Arts  gaatrako!!

ჯანო-ჯიგარი  ხარ,  მოდი  უნდა  გაკოცო  მაგ ვარაყიან  შუბლში! (საიმონი  და  ჯანო  კოცნიან  ერთმანეთს) 

თომა- ეხლა  მინდა  დავლიოთ  ხვალინდელი  თომას  მარნიდან  დანახული  ჩვენი  სამშობლოს  სადღეგრძელო!  საქართველო  ანუ  ჯორჯია  ღვინის  ქვეყანაა  და  კალიფორნიაც  ღვინით  ცნობილია   თავის  ამბავში და  ...ამერიკა  კი დიდია  და  უკიდეგანო ,  და  ჩვენი  ჯორჯია  სულ პატარა  და  სულ  ციცქნა,  მაგრამ სამაგიეროდ,  დიდი  და  უკიდეგანო  გულის  ხალხი  ვართ  და  ყველას  ვიხუტებთ  ამ  გულში (გახედავს  ლიზის  და  სიმონას)- აი,  ჩემო  საიმონ -აი,  ჩვენი  ხვალინდელი  დღე  და  ამბავი-აი  ამ  გოგოების  ჟღურტულია,  გენაცვალოს  ჩემი  თავი,  გლობალიზაციის  ხვალინდელი  დღე! ქალები!  ქალები  არი  უფლის   ყველაზე  მაგარი   გამოგონება! მისმინე, რა  უნდა  გითხრა?- ღვთისმშობელმა  მარიამმა  რომ  ჩემი  ქვეყანა  თავის  წილხვედრ  მიწად  ამოარჩია, იქ  დაგვენძრა  ქართველებს!  და  იცი  რატო?  იმიტო,  რო ვერ  გავუძელით ქალისაგან  დაკისრებულ  ამხელა  პასუხისმგებლობას  და  იქ  დაგვენძრა,  გაიგე  საიმონ?! ჯანო  უთარგმნე!
ჯანო-არ  არი  ბაზარი!... შეეშალა  მარიამს! რა  ვქნათ?  შეეშალა!...
თომა- ჯანო, უთხარი! ჩემს  ქვეყანას  დღეს  უჭირს  და  იცი  რატო? იმიტო,  რო  მარიამის  გადაგდება  არავის  ეპატიება! დღეს  ჩვენ,  კაცები, ვართ  ფარჩაკი  სასტავი, იმიტო  რო  ჩვენ  კაცებმა  ვერ  ვუპატრონეთ  ქალებს  და  საშოვარზე  ჩვენი  ნებით გავუშვით!  აი,  მადონას  რო  უყურებთ... მადონა  მოდი  აქ!

მადონა- ბატონო!

თომა- ეს  პატარა  გოგო  იტალიაში  უნდა  წასულიყო  ლუკმა-პურის  საშოვნელად  და  მე  წამოვიყვანე,  მუშაობა  დავაწყებინე  და  დღეს  პურის  ფული  აქვს  და  თავის  მიწა-წყალზეა  და  არავის  ტრაკს  არ  ბანს  და  არავიზე  ნაკლები  არ  არი  ჩემი  მადონა! შენ  გაგიმარჯოს,  ჩემო  მადონა! შენნაირებზე  დგას  ჩემი  უბედური  სამშობლო... 
მადონა- მადლობა!

თომა- მადონას  გაუმარჯოს,  ჩემო  ჯანო, უთარგმნე!

ჯანო- დონნა  მადონნა! ვი  დრინქ  ფორ  მადონა! 

საიმონი- (ბარბაცით)გაუმარჯოს! You  are  beautiful  woman!      Your  place  is  in  Amarica- freedom  bastion! 
ჯანო- ბებიაშენის  ზღმატლმა! მადონას  ადგილი  არი  აქ! არა,  მადონა?

მადონა- კი,ბატონო! ნუ  იკამათებთ  ოღონდ!

თომა- მთავარია,  შენ  არ  ინერვიულო! კი არ  ვაკამათობთ-ვმსჯელობთ! საიმონი  არი  ჩემი  ძმა,  დაიმახსოვრე  ,მადონა, დღეიდან  მე  და  ეს  კაცი  ვართ  ძმები, ეხლა  გავაკეთებთ რებრენდინგს  და  შენ  „თომს  მარანში“  იქნები  ნამდვილი  დედოფალი! დაიხსომე!
საიმონი  ბარბაცით  უახლოვდება  მადონას ,  გადაეხვევა  და  ტუჩებში  კოცნის!

მადონა  ხელს  აუკრავს,  მაგრამ  თომას  ხმა  შეაჩერებს...   

თომა-არ  დამღუპო, მადონა,  თორემ ჩამეშლება  რებრენდინგი ! 
გრინდებული  მადონა  ხედავს  ფანჯრიდან  გამოცურებულ  სინათლის  სვეტს,  რომელიც  ნელ-ნელა  მთელს  ოთახს  ავსებს  და  ყველას  ამ  თვალისმომჭრელ  სინათლეში  დაძირავს. 
ნაქეიფარი  ოფისი,  ყველას  სძინავს: სიმონას  სავარძელში  გადათხლაშულა  და  ჯანოს  თავი  ჩაურგავს  მის  ღრმა  დეკოლტეში...საიმონი  დივანზეა  გაწოლილი  და  თანაბრად  ხვრინავს...თომას  სანახევროდ  კალთაში  უზის  მძინარე  ლიზი  რომელსაც  მასთან  ერთად  განიერ  სავარძელში  ფეხებშეკეცილს  ასევე  მშვიდად  სუნთქავს  და  დროდადრო  ძილში  ვიღაცას  უღიმის...

მადონა  მაგიდას  ალაგებს  და  თან  უხილავ  არსებას   ელაპარაკება...
-კი...რენდინგი... ბრენდინგი... რებრენდინგი!.. მომტყდა  ენა! ...რად  გინდა  მერე? ჩემნაირები  იქაც  და  აქაც  თეფშების  მრეცხავად  თუ  გამოდგებიან... იღებს  მტვერსასრუტს  და  იწყებს  დალაგებს...მიადგება  ჯანოს  ფეხებს...
-აწიე  ფეხები !...

ჯანო  არ  ემორჩილება,  კიდევ  უფრო  მაგრად  ეხვევა  სიმონას  და  ძილს  აგრძელებს!
მადონა-მოგჭამათ  ჭირი  რებრენდინგმა! 

მიდის  ფანჯარასთან, გამათბობელს  შლანგს  აძრობს  და  სახელურს  გადასწევს...

დასარული
ავტორი:  ფიქრია  ყუშიტაშვილი,
2015  წელი

